
sþ. 700. Nefndarálit [113. mál]
um till. til þál. um niðurgreiðslu á olíu til rafstöðva.

Frá minni hl. fjárveitinganefndar.

Nefndin hefur ekki getað orðið sammála um afgreiðslu málsins. Vill meiri hl.
breyta till. í þá átt að fela ríkisstjórninni að láta rannsaka möguleika á lækkun
framleiðsluverðs á rafmagni með dieselvélum, svo og jöfnunarverð á rafmagni um
land allt. Ég vil hins vegar samþykkja till. óbreytta.

Það skal að vísu viðurkennt, að samkvæmt upplýsingum, sem fram hafa komið
um olíuverð. afslátt til vissra fyrirtækja o. fl., eru miklar líkur til, að verðlag á olíu
sé til muna of hátt, og megi þVÍ lækka á kostnað þeirra, er olíusöluna hafa með
höndum, án þess að hagsmunir þeirra séu skertir um of. Hafa þessar upplýsingar
komið fram bæði á Alþingi og víðar. Munu ýmis gögn þvi viðvíkandi birt sem
fylgiskjöl með nefndaráliti meiri hl., og er því sleppt hér. Sýnist það mál nú liggja
þannig fyrir, að sjálfsagt sé fyrir ríkisstjórnina að láta taka það til rannsóknar,
án þess að til þurfi að koma fyrirskipun frá Alþingi. Hins vegar skal á það bent,
að í fyrsta lagi mun sú rannsókn taka nokkurn tíma, og enn fremur það, að oliur
ýmlss konar eru: nú svo stór hluti rekstrarkostnaðar dieselrafstöðvanna, að engar
líkur eru til þess, að á þann hátt yrði því marki náð, að slík rafmagnsframleiðsla
geti staðizt samanburð við það rafmagn, sem framleitt er með vatnsorku. Sérstak-
lega er verð olíunnar orðið tilfinnanlegt, síðan gengislækkunin var gerð.

Með raforkulögunum, sem samþykkt voru á Alþingi 1946, var tekin upp ný
stefna í raforkumálum. þar sem ákveðið var, að ríkið skyldi algerlega taka for-
ustu í þeim. Síðan hefur stórfé verið lagt til raforkuframkvæmda, ýmist sem bein
framlög úr ríkissjóði eða með lánsfé, sem ríkið er í ábyrgð fyrir. Hafa samkvæmt
þessum lögum verið byggðar bæði virkjanir og rafmagnsveitur til að framleiða og
leiða orkuna til og um einstakar byggðir. Enn sem komið er hefur aðeins viss hluti
þjóðarinnar notið þessarar fyrirgreiðslu af hálfu hins opinbera. Er það sá hlutinn,
er býr á þeim svæðum, er skilyrði til framkvæmda eru bezt, og má það teljast eðli-
legt vegna fjárhags fyrirtækjanna. Hins vegar verður því ekki neitað, að á fjöl-
mörgum þeim stöðum, er ekki hafa getað fengið slíkar framkvæmdir, er þörfin
engu síður aðkallandi, og allvíða hefur nýting framleiðslunnar beinlínis verið því
háð, að þetta mál væri leyst.

Í slíkum tilfellum hefur eina leiðin því verið sú að byggja dieselstöðvar. Það,
sem till. fer fram á, er því aðeins það að rétta þeim aðilum nokkra hjálparhönd,
sem ekki hafa getað fengið að njóta þeirra hlunninda, er raforkulögin hafa skap-
að öðrum. Þar sem útflutningsframleiðslan á flestum þessum stöðum er einnig
háð rafmagnsframleiðslunni, eins og fyrr er sagt, er einmitt mjög aðkallandi, að
hér verði úr bætt hið fyrsta.

Þá skal enn fremur á það bent, að ríkið sjálft rekur olíuflutninga til hafna úti
um land með olíuflutningaskipi sínu, "Þyrli". A þessum flutningum hefur verið
verulegur hagnaður ætíð síðan þeir hófust, allt að einni milljón króna árlega.
Sýnist mjög eðlilegt, að þessi gróði væri fyrst og fremst notaður til slíkrar niður-
greiðslu, sem hér er farið fram á, þar sem hann er beinlínis fenginn að nokkru
leyti a. m. k. af þeim aðilum, er hér um ræðir. Samkvæmt framansögðu tel ég, að
breytingartillaga meiri hlutans muni á engan hátt ná þeim tilgangi, sem að er stefnt,
ef samþykkt verður, og legg því til, að þáltill. verði samþ. óbreytt.

Alþingi, 17. febr. 1951.

Ásmundur Sigurðsson.


